
LE  POU  DE  COÉRTCHAIPOIS

Valérie - François, toi qu’n’és pe  aivu fâte d’aittendre brâment d’annèes aivaint de tot saivoi, dis me voûere, se è
y é des pous qu’eûvant, i me fais bïn compâre, des pous que fïnt des ûes ?

François - Echtiuse–me, mains bogre, è ton aîdge, vas-ce que t’és aivu creûyie enne âchi grôsse bétije ?

Valérie - Te vois, tiaind qu’ i y étôs afaint, mai mére me diait : mai poûere p’téte, te n’és pe encoé tot vu, mains
ïn pou que fait des ûes, çoli, i y ai vu !

François - Dâli, te me veus dire que t’és vu ïn pou ôvaie. Ât-ce que t’étôs â moins bïn révoiyie ? Ât-ce que
t’aivôs botè tes brelitçhes ? Ât-ce que te sais à moins r’coégnâtre ïn pou d’enne d’gerainne ?

Valérie - Mains poidé, i n’seus pe daube, se i te dis qu’i ai vu ïn pou faire ïn ûe, ç’ât qu’i l’ai vu de mes eûyes
vu !

François - I n’te crais pe , po lai sïmpye et boénne réjon ç’ât que les pous n’aint djemais fait d’ûe et pe c’n’ât pe
demain lai voiye qu’ès v’lant ècmencie. Tiaind que les pous f’rïnt des ûes, les d’gerainnes v’lant aivoi des dents.

Valérie - I t’veus dire que nos étïns dous è ravoétie ci pou, l’Etienne, l’hanne de note Madeline, te le coégnâs et
pe me. Tot enson di cieutchie de Coértchaipois, è y aivait ïn pou aivô âtçhe que ye pendait dos lai quoue et pe
que r’sannait tot pitçhe è ïn ûe. I y ai d’maindè, Etienne te crais qu’ç’ât ïn pou ou bïn enne dgerainne ? El était
c’ment moi l’Etienne, tot écâmi.

François - In pou c’ment c’tu-li que d’moére pertchie chu son cieutchie, te peus encoé aittendre grant temps
aivaint qu’è te béyeuche des ûes !

Valérie - Ât-ce que les Suisses airïnt des pous qu’ fïnt des ûes en oûe ? Çoli échpliquerait poquoi  qu’ ès sont
rètches !

François - Ci côp t’és prou djâsaie, caje-te, léche dremi en paix ton pou de Coértchaipois aivô son ûe, se s’en
était pie yun !

Valérie - Te sais mit’naint, les fannes c’n’ât pu le sexe çhiaile, les d’gerainnes aito, cré bïn. Dâs l’temps qu’ces
pous se pavanant enson des cieutchies, an dairait réchpectaie lai paritè,  an en rempiaic’rait lai moitie poi des
d’gerainnes. Toi le mére de Banv’lai, è t’y fât sondgie…

François - Oh c’n’ât pe enne piaice aîgie, piantè li enson, è tos les oûeres, poi tos les temps, virie è drète, virie è
gâtche. Po l’aimoé de Dûe, i ne seus pe en tieûsain çoli ne veut pe faire d’enviouses.

